
արձանագրային

«ԱՌԵՎՏՐԻ ԵՎ ԾԱՌԱՅՈՒԹՅՈՒՆՆԵՐԻ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՕՐԵՆՔՈՒՄ ՓՈՓՈԽՈՒԹՅՈՒՆ ԵՎ ԼՐԱՑՈՒՄ ԿԱՏԱՐԵԼՈՒ ՄԱՍԻՆ»  ՀՀ ՕՐԵՆՔԻ ՆԱԽԱԳԾԻ Ն ՀԱՎԱՆՈՒԹՅՈՒՆ ՏԱԼՈՒ ՄԱՍԻՆ

-----------------------------------------------------------------------------------------------------------------------------

Հավանություն տալ «Առևտրի և ծառայությունների մասին»  Հայաստանի Հանրապետության օրենքում փոփոխություն և լրացում կատարելու մասին» Հայաստանի Հանրապետության օրենքի նախագծին և այն սահմանված կարգով ներկայացնել Հայաստանի Հանրապետության Ազգային ժողով:
ՀՀ առողջապահության նախարար Արմեն Մուրադյան
ՆԱԽԱԳԻԾ
ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ 

ՕՐԵՆՔԸ

«ԱՌԵՎՏՐԻ ԵՎ ԾԱՌԱՅՈՒԹՅՈՒՆՆԵՐԻ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՕՐԵՆՔՈՒՄ ՓՈՓՈԽՈՒԹՅՈՒՆ ԵՎ ԼՐԱՑՈՒՄ ԿԱՏԱՐԵԼՈՒ ՄԱՍԻՆ

ՀՈԴՎԱԾ 1. «Առևտրի և ծառայությունների մասին» Հայաստանի Հանրապետության 2004 թվականի նոյեմբերի 24-ի ՀՕ-134-Ն օրենքի (այսուհետ՝ Oրենք) 9.2 հոդվածի աղյուսակում`
1) «3002 20 000 պատվաստանյութ` մարդու համար պատվաստանյութ» և «3002 30 000 պատվաստանյութ` կենդանիների համար պատվաստանյութ» բառերը հանել,
2) «թերապևտիկ և պրոֆիլակտիկ նպատակներով օգտագործման համար՝ փաթեթավորված մանրածախ առևտրի համար» բառերից հետո լրացնել «, բացառությամբ ինսուլինի, թմրամիջոցների և հոգեմետ (հոգեներգործուն) նյութեր պարունակող դեղերի, որոնց համար դրոշմապիտակավորում չի պահանջվում» բառերը:

ՀՈԴՎԱԾ 2. Սույն օրենքն ուժի մեջ է մտնում պաշտոնական հրապարակման օրվան հաջորդող տասներորդ օրը:
Հ Ի Մ Ն Ա Վ Ո Ր ՈՒ Մ

«ԱՌԵՎՏՐԻ ԵՎ ԾԱՌԱՅՈՒԹՅՈՒՆՆԵՐԻ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՕՐԵՆՔՈՒՄ ՓՈՓՈԽՈՒԹՅՈՒՆ ԵՎ ԼՐԱՑՈՒՄ ԿԱՏԱՐԵԼՈՒ ՄԱՍԻՆ» ՀՀ ՕՐԵՆՔԻ ՆԱԽԱԳԾԻ ԸՆԴՈՒՆՄԱՆ ԱՆՀՐԱԺԵՇՏՈՒԹՅԱՆ ՎԵՐԱԲԵՐՅԱԼ

1. Իրավական ակտի ընդունման անհրաժեշտությունը (նպատակը)

«Առևտրի և ծառայությունների մասին»  Հայաստանի Հանրապետության օրենքում փոփոխություն և լրացում կատարելու մասին» Հայաստանի Հանրապետության օրենքի նախագծի ընդունման անհրաժեշտությունը պայմանավորված է առանձին կատեգորիայի դեղերի (պատվաստանյութերի, ինսուլինի, թմրամիջոցների և հոգեմետ (հոգեներգործուն) նյութեր պարունակող դեղերի)` բուժման որակի և անվտանգության, ինչպես նաև արդյունավետության ապահովմամբ:

2. Ընթացիկ իրավիճակը և խնդիրները.
2014 թվականի հունիսի 21-ին ընդունված «Առևտրի և ծառայությունների մասին» Հայաստանի Հանրապետության օրենքում լրացում կատարելու մասին»  Հայաստանի Հանրապետության օրենքի համաձայն` Պատվաստումների ազգային օրացույցով, ինչպես նաև համաճարակաբանական ցուցումով, այդ թվում` նաև զինակոչիկների և նախազորակոչիկների համար նախատեսված պատվաստանյութերը ևս ենթակա են պարտադիր դրոշմավորման, որը խնդիրներ  և դժվարություններ է առաջացնում պատվաստումների, ինչպես նաև ինսուլինի տեղափոխման և պահպանման գործընթացները լիարժեք ապահովելու տեսանկյունից, քանի որ նշված գործընթացների համար պահանջվում է սառնարանային հատուկ ջերմային ռեժիմի ապահովում (2-8oC), իսկ պատվաստանյութերի ներմուծվող հսկայական ծավալը (յուրաքանչյուր տարի հանրապետություն է ներկրվում ՄԱԿ-ի մանկական հիմնադրամի միջոցով շուրջ 1,500,000 սրվակ/շշիկ, ինչպես նաև նախազորակոչ/զորակոչային տարիքի համար շուրջ 500,000 սրվակ/շշիկ  պատվաստանյութ) և դրանց սառնարանից դուրս գտնվելու ժամանակամիջոցի սահմանափակումը խնդիրներ է առաջացնում դրոշմապիտակավորման գործընթացն իրականացնելիս: Ավելին, հիշյալ դեղերի շրջանառության ոլորտում ստվերի ձևավորումը գործնականում բացառվում է, մինչդեռ այդ դեղերի դրոշմապիտակավորման գործընթացը չափազանց ռիսկային է ինչպես դրոշմապիտակավորում իրականացնողների   առողջության պահպանման տեսանկյունից (+ 4C ջերմաստիճանի պայմաններում դրոշմապիտակորողների կողմից պետք է տարեկան կտրվածքով դրոշմապիտակավորվի պատվաստանյութերի մեկ ու կեսից երկու միլիոն սրվակ, ինչը գործնականում առողջության համար վնասակար է), այնպես էլ դեղի որակի և անվտանգության տեսանկյունից, նկատի ունենալով, որ սառնարանից դուրս դրոշմապիտակավորում իրականացնելու դեպքում խախտվում է դեղերի պահպանման սառցային շղթան: Նույն խնդիրներն առկա են նաև  կենդանիների համար նախատեսված պատվաստանյութերի դրոշմապիտակավորման գործընթացում:
Հետևաբար, հաշվի առնելով մարդու, ինչպես նաև կենդանիների համար նախատեսված պատվաստանյութերի պահպանման պայմանները և դրանց խախտման դեպքում մարդկանց կյանքի և առողջության համար հնարավոր  վնասակար հետևանքները, առաջարկում ենք «Առևտրի և ծառայությունների մասին» Հայաստանի Հանրապետության օրենքի 9.2 հոդվածում կատարել համապատասխան փոփոխություն` մարդու և կենդանիների համար նախատեսված պատվաստանյութերի դրոշմապիտակավորման պահանջը հանելու վերաբերյալ:
Ինչ վերաբերում է թմրամիջոցների և հոգեմետ (հոգեներգործուն)  նյութեր պարունակող դեղերի` պարտադիր դրոշմապիտակավորման չենթարկելու առաջարկին, ապա դա պայմանավորված է այն հանգամանքով, որ հիշյալ դեղերի շրջանառության ոլորտում ստվերի ձևավորումը գործնականում բացառվում է, դրանց շրջանառությունը քվոտավորված է և վերջիններս համարվում են հատուկ հաշվառվող նյութեր, որոնց ներմուծված և արտահանված քանակների վերաբերյալ ներկայացվում են եռամսյակային, տարեկան հաշվետվություններ ՄԱԿ-ի թմրամիջոցների հսկման միջազգային կոմիտե: Ավելին, վերը նշված նյութերի արտահանումն ու ներմուծումն իրականացվում են համապատասխան հավաստագրի առկայության դեպքում միայն:
3. Կարգավորման նպատակը և բնույթը

Վերը նշված դեղերը օգտագործվում են կանխարգելիչ կամ բուժիչ նպատակով և վերջիններիս որակական հատկանիշների փոփոխությունը, որը կարող է տեղի ունենալ դրոշմապիտակավորման ընթացքում, կարող է սպառնալ մարդու կյանքին և առողջությանը: Սույն Նախագիծը նպատակ ունի կանխարգելելու այդ վտանգը, քանի որ մեծ ծավալով պատվաստանյութերի վրա դրոշմապիտակներ փակցնելու գործընթացը կարող է պահանջել երկարատև ժամանակահատված, որը կարող է հանգեցնել տվյալ նյութերի պահպանման պահանջների խախտման: 

4.Նախագծի մշակման գործընթացում ներգրավված ինստիտուտները և անձինք.

Իրավական ակտի նախագիծը մշակվել է Հայաստանի Հանրապետության առողջապահության նախարարության համապատասխան ստորաբաժանումների կողմից:

5. Ակնկալվող արդյունքը.

Նախագծի ընդունման արդյունքում ակնկալվում է ապահովել մարդու և կենդանիների համար պատվաստանյութերի, ինսուլինի, թմրամիջոցների և հոգեմետ (հոգեներգործուն) նյութեր պարունակող դեղերի անվտանգությունը, որակն ու արդյունավետությունը, ինչպես նաև լրացուցիչ կարգավորումներ չսահմանել արդեն իսկ օրենքով կարգավորվող հարաբերությունների համար:
ՏԵՂԵԿԱՆՔ

«ԱՌԵՎՏՐԻ ԵՎ ԾԱՌԱՅՈՒԹՅՈՒՆՆԵՐԻ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՕՐԵՆՔՈՒՄ ՓՈՓՈԽՈՒԹՅՈՒՆ ԵՎ  ԼՐԱՑՈՒՄ ԿԱՏԱՐԵԼՈՒ ՄԱՍԻՆ»  ՀՀ ՕՐԵՆՔԻ ՆԱԽԱԳԾԻ ԸՆԴՈՒՆՄԱՆ ԿԱՊԱԿՑՈՒԹՅԱՄԲ ՊԵՏԱԿԱՆ ԿԱՄ ՏԵՂԱԿԱՆ ԻՆՔՆԱԿԱՌԱՎԱՐՄԱՆ ՄԱՐՄԻՆՆԵՐԻ ԲՅՈՒՋԵՆԵՐՈՒՄ ԾԱԽՍԵՐԻ ԵՎ ԵԿԱՄՈՒՏՆԵՐԻ ԷԱԿԱՆ ԱՎԵԼԱՑՈՒՄՆԵՐԻ ԿԱՄ ՆՎԱԶԵՑՈՒՄՆԵՐԻ ՄԱՍԻՆ
«Առևտրի և ծառայությունների մասին» Հայաստանի Հանրապետության օրենքում փոփոխություն և լրացում կատարելու մասին»  Հայաստանի Հանրապետության օրենքի նախագծի ընդունման կապակցությամբ պետական կամ տեղական ինքնակառավարման մարմնի բյուջեում ծախuերի և եկամուտների էական ավելացում կամ նվազեցում չի նախատեսվում:

ՏԵՂԵԿԱՆՔ

«ԱՌԵՎՏՐԻ ԵՎ ԾԱՌԱՅՈՒԹՅՈՒՆՆԵՐԻ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՕՐԵՆՔՈՒՄ ՓՈՓՈԽՈՒԹՅՈՒՆ ԵՎ  ԼՐԱՑՈՒՄ ԿԱՏԱՐԵԼՈՒ ՄԱՍԻՆ» ՀՀ ՕՐԵՆՔԻ ՆԱԽԱԳԾԻ ԸՆԴՈՒՆՄԱՆ ԱՌՆՉՈՒԹՅԱՄԲ ՆՈՐ ԻՐԱՎԱԿԱՆ ԱԿՏԵՐԻ ԸՆԴՈՒՆՄԱՆ ԿԱՄ ԱՅԼ ԻՐԱՎԱԿԱՆ ԱԿՏԵՐՈՒՄ ՓՈՓՈԽՈՒԹՅՈՒՆՆԵՐ ԿԱՏԱՐԵԼՈՒ  ԱՆՀՐԱԺԵՇՏՈՒԹՅԱՆ ՄԱՍԻՆ

«Առևտրի և ծառայությունների մասին» Հայաստանի Հանրապետության օրենքում փոփոխություն և լրացում կատարելու մասին» Հայաստանի Հանրապետության օրենքի նախագծի ընդունման կապակցությամբ այլ իրավական ակտեր ընդունելու անհրաժեշտություն չկա:

